
ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

Къэбэрдей-Балъкъэр
Республикэм и Iэтащхьэм и

Унафэ
1. Къэщтэн ущыпсэуну дзыхьщIыгъуэджэ хъуа 

унэхэм цIыхухэр къыщIэгъэIэпхъукIыныр зи нэIэ щIэты-
ну, жьы хъуа унэхэм щIэсхэр абыхэм щIэIэпхъукIын 
щамыдэ къызэрыхъум ехьэлIауэ къыкъуэкI гугъуехь-
хэр дэзыгъэкIыну лэжьакIуэ гупым хэтхэр.

2. Къэбэрдей-Балъкъэр Республикэм и Iэтащхьэм 
2017 гъэм щэкIуэгъуэм и 29-м къыдигъэкIа Унафэ 
№145-РГ-м лэжьакIуэ гупым ехьэлIауэ хэт Iыхьэм къа-
ру имыжу къэлъытэн.

Къэбэрдей-Балъкъэр Республикэм и 
Iэтащхьэ  КIУЭКIУЭ Казбек

Налшык къалэ
2021 гъэм мазаем и 24-м

№17-РГ

Къэбэрдей-Балъкъэр Республикэм и 
Iэтащхьэм 2021 гъэм мазаем и 24-м

къыдигъэкIа Унафэ №17-РГ-мкIэ къащтащ

Ущыпсэуну дзыхьщIыгъуэджэ хъуа 
унэхэм цIыхухэр  къыщIэгъэIэп-

хъукIыныр зи нэIэ щIэтыну, жьы хъуа 
унэхэм щIэсхэр абыхэм щIэIэпхъукIын 

щамыдэ къызэрыхъум ехьэлIауэ 
къыкъуэкI гугъуехьхэр дэзыгъэкIыну 

лэжьакIуэ гупым
ХЭТХЭР

КIуэкIуэ К. В. - Къэбэрдей-Балъкъэр Республикэм и 
Iэтащхьэр (лэжьакIуэ гупым и унафэщIщ)

Къуныжь М. А. - Къэбэрдей-Балъкъэр Республикэм 
и Правительствэм и УнафэщIым и япэ къуэдзэр 
(лэжьакIуэ гупым и унафэщIым и къуэдзэщ)

Ахъуэхъу Т. Б. - Налшык къалэ округым и щIыпIэ ад-
министрацэм и унафэщIыр (зэгурыIуауэ)

Бэрбэч А. Хь. - Къэбэрдей-Балъкъэр Республикэм 
ухуэныгъэмрэ псэупIэ-коммунальнэ хозяйствэмкIэ и 
министрыр 

Пагуэ Ж. А. - ЩэхуакIуэхэмрэ цIыхухэм я сэбэп 
зыхэлъхэмрэ хъумэным кIэлъыплъ Федеральнэ Iуэху-
щIапIэм и управленэу Къэбэрдей-Балъкъэр Республи-
кэм щыIэм и унафэщIым и къуэдзэр (зэгурыIуауэ)

Тонконог А. Ю. - Налшык къалэ округым и щIыпIэ ад-
министрацэм и унафэщIым и япэ къуэдзэр (зэгуры-
Iуауэ)

Хьэгъундокъуэ А. Б. - «ПсэупIэ-коммунальнэ хозяй-
ствэм и лэжьэкIэр жылагъуэм и кIэлъыплъыныгъэм 
щIэтынымкIэ щIыналъэ центр» Къэбэрдей-Балъкъэр 
жылагъуэ зэгухьэныгъэм и правленэм и унафэщIыр 
(зэгурыIуауэ).

КъБР-м и Iэтащхьэ КIуэкIуэ Казбек хэтащ 
Урысей Федерацэм и Правительствэм щIы-
налъэ зыужьыныгъэмкIэ и комиссэм и пре-
зидиумым и зи чэзу зэIущIэм. Видеоконфе-
ренц зэпыщIэныгъэ мардэм тету ар ири-
гъэкIуэкIащ УФ-м и Правительствэм и Уна-
фэщIым и къуэдзэ Хуснуллин Марат.

ЗЭIУЩIЭМ нэхъыщхьэу зыщытепсэлъыхьар 
ухуэныгъэ IэнатIэм щIыналъэ проектхэр щы-
гъэзэщIэным ехьэлIа Iуэхухэрщ. Къэбэр-
дей-Балъкъэрым «ПсэупIэ» щIыналъэ проек-
тым ипкъ иткIэ 2020 гъэм щатащ псэупIэ метр 
зэбгъузэнатIэ мин 499,8-рэ, я мурадам нэхърэ 
проценти 5,4-кIэ нэхъыбэ. «Къэбэрдей-Балъ-
къэр Республикэм и цIыхухэр псэупIэкIэ къы-
зэгъэпэщыныр, абыхэм коммунальнэ Iуэхут-
хьэбзэхэр яхуэщIэныр» къэрал программэм 
хыхьэу 2021 гъэм республикэм щаухуэну я му-

радщ псэупIэ метр зэбгъузэнатIэ мин 513-рэ. 
Дызэрыт илъэсым и щIышылэ - мазае мазэхэм 
ятакIэщ метр зэбгъузэнатIэ мин 21-рэ. Ар 
илъэс кIуам и иджы хуэдэ лъэхъэнэм 
яхузэфIэкIам нэхърэ проценти 10,6-кIэ нэ-
хъыбэщ.

ЗэIущIэм и гугъу щащIащ щIыналъэ проект-
хэмрэ къэрал программэхэмрэ щызэфIа-
гъэкIын хуей пIалъэхэм, апхуэдэуи псэупIэ ят-
хэм я фIагъыр зыхуэдэн хуейм. Мыбдежым гу-
лъытэ нэхъыбэ игъуэтащ ухуэныгъэхэр цIыху-
хэр зыхуэныкъуэ инфраструктурэкIи 
къызэрагъэпэщын зэрыхуейм: унэхэм къедза 
щIыпIэхэр зэIузэпэщ щIыным, хьэблэщIэхэм 
гъуэгухэр тэмэму екIуалIэу щытыным ехьэлIа 
Iуэхухэм. 

КъБР-м и Iэтащхьэмрэ
Правительствэмрэ я пресс-IуэхущIапIэ.

1941 - 1945 гъэхэм екIуэкIа Хэку 
зауэш хуэм ныкъуэдыкъуэ хэхъухьа-
хэмрэ абы хэтахэмрэ, апхуэдэу зауэм 
хэкIуэдахэм я щхьэгъусэхэм зэры-
зыщIагъакъуэр егъэфIэкIуэн икIи абы-
хэм адэкIи социальнэ дэIэпыкъуныгъэ 
етын мурадкIэ, Къэбэрдей-Балъкъэр 
Республикэм и Правительствэм унафэ 
ещI:

1. Зауэм, лэжьыгъэм, IэщэкIэ зэщIэу-
зэда къарухэмрэ хабзэхъумэ орган-
хэмрэ я ветеранхэм (пенсионерхэм) я 
Къэбэрдей-Балъкъэр республикэ жы-
лагъуэ зэгухьэныгъэмрэ «Къэбэрдей-
Балъкъэр Республикэм и профсоюз-
хэм я зэгухьэныгъэ» Союзымрэ къыха-
лъхьа жэрдэмыр ядэIыгъын икIи нэ-
хъыжьхэм защIэгъэкъуэным теухуа 
республикэпсо щэбэт щIыхьэху 2021 
гъэм гъатхэпэм и 27-м егъэ кIуэкIын.

2. Къэбэрдей-Балъкъэр Республи-
кэм и гъэзэщIакIуэ властым и орган-
хэм, муниципальнэ районхэмрэ къалэ 
округхэмрэ я щIыналъэ администра-
цэхэм, я мылъкур зыхуэдэм емылъыта-
уэ, IуэхущIапIэ псоми чэнджэщ етын 
нэхъыжьхэм защIэгъэкъуэным теухуа 
республикэпсо щэбэт щIыхьэхум хэты-
ну икIи я зы махуэ лэжьапщIэр абы ха-
лъхьэну.

3. Нэхъыжьхэм защIэгъэкъуэным 
теу хуа республикэпсо щэбэт щIыхьэхум 
хэтахэм езыхэм яфIэфIу фондым пса-
пащIэ ахъшэу халъхьэр ягъэхьын 
 хуейщ «Урысей Федерацэм и бюджет 
IэнатIэм и лIэужьыгъуэхэм Федераль-
нэ казначействэм и органхэм трагуашэ 
хэхъуэхэр» 03100643000000010400 счё-
тым, «Урысей Федерацэм хыхьэ щIы-
на лъэхэм я бюджетхэм я нэгъуэщI на-
логыншэ хэхъуэхэр» 961 1 17 05020 02 
0000 180 кодымкIэ.

4. Къэбэрдей-Балъкъэр Республи-

кэм Лэжьыгъэмрэ цIыхухэм социаль-
нэу къащхьэщыжынымкIэ и минис-
терствэм, Къэбэрдей-Балъкъэр Рес-
публикэм ФинансхэмкIэ и министер-
ствэм яхуэгъэувын щэбэт щIыхьэхум 
и фондым къыхалъхьа ахъшэм и 
 хьэкъкIэ:

1941 - 1945 гъэхэм екIуэкIа Хэку за-
уэшхуэм ныкъуэдыкъуэ хэхъухьахэмрэ 
абы хэтахэмрэ, апхуэдэуи зауэм хэкIуэ-
дахэм я щхьэгъусэхэм зэ тыгъуэу 
зэрадэIэпыкъу ахъшэу зэ тыгъуэу дэт-
хэнэми сом мин 75-рэ етыныр 2021 
гъэм накъыгъэм и 9-м и пэ къихуэу зэ-
фIагъэкIыну;

муниципальнэ районхэмрэ къалэ ок-
ругхэмрэ я щIыналъэ администра-
цэхэм, апхуэдэу ветеранхэм я къалэ 
(район) советхэм ягурыIуэу, 1941 - 1945 
гъэхэм екIуэкIа Хэку зауэшхуэм ны-
къуэдыкъуэ хэхъухьахэмрэ абы хэта-
хэмрэ, зауэлI хэкIуэдахэм (лIахэм) я 
щхьэ гъусэхэу зи псэупIэхэр зэгъэ-
пэщыжын хуейхэм 2021 гъэм къри-
убыдэу зыщIагъэкъуэну.

5. Къэбэрдей-Балъкъэр Республи-
кэм ЩэнхабзэмкIэ и министерствэм 
хуэгъэувын нэхъыжьхэм защIэгъэ-
къуэным хуэгъэза республикэпсо 
щэбэт щIыхьэхур зэрекIуэкIымрэ абы 
кърикIуахэмрэ республикэ хъыбарегъ-
ащIэ IуэхущIапIэхэмкIэ хэIущIыIу ящIы-
ныр къызэригъэпэщыну.

6. Мы Унафэр зэрагъэзащIэм кIэ-
лъыплъыныр и пщэ дэлъхьэн Къэбэр-
дей-Балъкъэр Республикэм и Прави-
тельст вэм и УнафэщIым и къуэдзэ 
 Хъубий М. Б.

Къэбэрдей-Балъкъэр 
Республикэм и
Правительствэм и УнафэщI
                                           МУСУКОВ Алий.

ЛIэщIыгъуэ куэд хъуауэ дэ, 
адыгэ хэм, къыддэпсэу балъкъэр-
хэм я дежкIэ гъатхэпэм и 8-р 
тхыдэм нэщхъеягъуэ дыдэу хы-
хьащ.

1944 ГЪЭМ а махуэм балъкъэрхэр 
я лъахэм ирагъэкIри Къыргъызым, 
Къэзахъстаным, Сыбырым ягъэIэп-
хъуащ. И щхьэусыгъуэу щытари нэ-
мыцэхэм ди щIыналъэр щаубыдам 
бийхэм зэрадэщIарщ.  АрщхьэкIэ 
иужькIэ сэтей къэхъуащ апхуэдэ зэ-
рыщымыIар, ар икIи фIэщ-
щIыгъуейт:  зэуэфыну балъ къэрхэр 
фронтым щыIэт, мыдрей лIыжь-
фызыжьхэм, сабийхэм зэрып-
хъуакIуэхэм зы щIа гъэкъуэ фы-
нутэкъым. АрщхьэкIэ мы Iуэхур, 
зэрыжаIэщи, ябзри ядыжакIэт. 
ИпэIуэкIэ мазаем и 23-м (гъэщIэ-
гъуэнщ, ауэ щагъэIэпхъуэну зэ-
маныр махуэшхуэхэм трагъахуэрт) 
я лъахэм ирашакIэт къэ рэшейхэр, 
шэшэнхэр, ингушхэр. ИужькIэ абы-
хэм  кIэ лъа гъэкIуащ къалмыкъхэри, 
кърым тэтэрхэри, тырку-месхет-
хэри. Зэрытлъагъущи, а лъэпкъхэм 
 яхэтащ зи щIыналъэм нэмыцэ фа-
шистхэр нэмысахэри. АтIэ дауэ 
зэрыпхъуа кIуэхэм ахэр зэрадэщIар? 
Абы и  жэуапыр зэIубзу ятыфынутэ-
къым хьэкIэ кхъуэкIагъэ зыхэлъ мы 
Iуэхур езыхьэжьахэм.

ЯпэщIыкIэ ар хуабжьу щIауфауэ 
щытащ. Мазаем  и кIэхэм балъкъэр 
къуажэхэм дыхьащ совет зауэлIхэр 
зэрыс «Студебеккер» автомаши-
нэхэр. ЖаIащ фронтым къыIуаша 
сэлэтхэм я узыншагъэр зэфIагъэу-
вэжыну, ахэр жьы къабзэкIэ ягъэ-
бэуэну хуейуэ.  Гъатхэр пасэу 
къызэрыкIуам къыхэ кIыу, зи хадэ 
тIэкIухэр зыгъэкъабзэ балъкъэрхэм 
ар я фIэщ  хъуащ: зыми игу къэкIыр-
тэкъым цIыху лажьэн шэхэм лей 
кIэлъызэрахьэну. Шэч щащIар 
пщыхьэщхьэм цIыхухъухэр клубхэм 
щызэхуашэсу нэху щыху щы-
щIагъэсам щыгъуэщ. Пщэдджы-
жьым псоми жра Iащ гъуэгу зэ ры-
техьэнум зыхуагъэхьэзырыну. Сы-
хьэтитI къудей пIалъэу иратауэ 
аращ. Зауэ ткIийм унафэр текI 
имыIэу ягъэзащIэу иригъэса ди 
сэлэтхэри къыпхуэмыгъэшыну гу-
щIэгъуншэт.

Арати, IэкIэ къахуэщтэну тIэкIум 
фIэкIа ямыIыгъыу, лъэпкъ псор 
Налшык гъущI гъуэгу станцым на-

гъэсащ. Абдежым къащыпэплъэрт 
Iэщ зэрызэ рашэ вагонхэр зыпыщIа 
мафIэгухэр. Сабийхэм я мыза-
къуэу, лIыжь-фызыжьхэри зэщIэ-
гъуагэрт. Къапэп лъэр жызыIэфын, 
зэрыгуры Iуэгъуэщи, яхэттэкъым. 
Языны къуэхэм хуагъэфащэрт тен-
джыз Iуфэм яшэу псым ирагъэт-
хьэлэну. АрщхьэкIэ езышэжьахэр 
нэхъ «гущIэгъу лыуэ» къыщIэкIащ: 
жэщ-махуэ  зы къом дэкIа иужь ба-
лъкъэрхэр къы щыхутащ псэу пIэу 
хухаха щIы пIэщIэхэм.

Гъуэгуанэ кIыхьыр икIи гугъур, 
щIыIэр яхуэмышэчу вагонхэм цIыху 
куэд дыдэ илIыхьащ. Ауэ а псори бэ-
лыхьхэм я щIэдзапIэ къудейт. 
ЗдэкIуа щIыпIэхэм цIыхухэр нэб-
гъузкIэ къыщеплъырт. Ягъэлэжьэ-
ну къыхаххэри нэхъ лъэрызехьэхэрт. 
АрщхьэкIэ  балъкъэрхэр къэдзыха-
къым, ахэр сыт хуэдэ гугъуехьхэми 
къызэфIагъэщIакъым. ЗэдэIэпы-
къурт, къатепсыха  гуауэр зэда-
гъэвырт. Ауэрэ здаша щIы пIэхэм 
хэзэ гъащ: абыхэм щып сэухэм къа-
гурыIуат къыхуашахэр зэры емып-
цIыжакIуэхэр икIи лэжьа кIуэшхуэхэу 
зэ рыщытыр.

ЯхэтIысхьа балъкъэр куэдым 
лэжьыгъэм фIы щIэшхуэ къыща-
хьащ, уеблэмэ, дамыгъэ лъапIэхэр 
къы щыхуагъэфэщащ. ИкIи, псом 
нэхърэ нэхъыщ хьэращи, сыт хуэдэ 
щытыкIэ итами, зэи яфIэкIуэда-
къым залымыгъэкIэ ирагъабгына я 
щIыналъэм  къы зэрагъэзэжынумрэ 
захуагъэр зэ ры зэфIэувэ жы нумрэ 
ятеухуауэ яхэлъ фIэщхъуныгъэр. 

1956 гъэм КПСС-м и ХХ съездым 
иужькIэ гурыIуэгъуэ хъуащ балъ-
къэрхэм я гугъапIэр зэры мы жы-
жьэжыр. Мыгувэу къыдэкIащ 
«Къэбэрдей  АССР-р Къэбэрдей-Ба-
лъкъэр АССР-у зэхъуэкIыжыным 
теухуауэ» СССР-м и Совет Нэ-
хъыщхьэм и Президиу мым и Ука-
зыр, нэгъуэщI унафэхэр. Балъкъэр-
хэр я лъахэм изэгъэжынымкIэ щIэ-
гъэкъуэнышхуэ хъуащ адыгэхэр, 
урысхэр, ди республикэм щыпсэу 
нэ гъуэщI лъэпкъхэм ящыщхэр. Лей 
зытехахэр хей щIыжыным ехьэлIа 
Iуэхур Iыхьэ-Iыхьэу гуэшауэ 
екIуэкIащ. Мы зэманым балъкъэр-
хэр ящыщщ нэхъ ефIакIуэ дыдэ 
лъэпкъхэм.

БАХЪСЭН Мухьэмэд. 

СыхьэтитIт  
пIалъэу  иратар

Гъатхэпэм  и  8-р  балъкъэрхэр
я  лъахэм  щрагъэкIа  махуэщ

ПщIэ зыхуэсщI си лъахэгъухэ!
1944 гъэм гъатхэпэм и 8-р балъкъэр лъэпкъми Къэ-

бэрдей-Балъкъэрым щыпсэу псоми я дежкIэ уващ 
нэщхъеягъуэ махуэу. Илъэс 77-кIэ узэIэбэкIыжмэ, 
акъылым къыпхуимыгъэтIасэ щIэпхъаджагъэ, захуа-
гъэм зыкIи пхуемыхьэлIэ Iуэху шынагъуэ ялэжьащ - 
 балъкъэр лъэпкъыр залымыгъэкIэ хэкум ирашащ. Мы 
махуэхэм дэ куууэ зыхыдощIэ абы къыдэкIуа гуауэр, 
кIэлъызэрахьа хабзэншагъэм и зэранкIэ хэкIуэдахэм 
дахуощыгъуэ, адэжь щIыналъэм къагъэзэжыну хуит 
щыхъуа махуэр къэмысу зи Iыхьлыхэр дунейм ехыжа-
хэм дахуогузавэ.

Илъэс пщыкIущкIэ хамэ щIыпIэм щыIа балъкъэр 
лъэпкъым хьэзаб куэд игъэвыну къыхуихуащ, ауэ ар а 
гъэунэхуныгъэхэм къызэфIэмыщIэу пхыкIащ. Гугъуехь 
псоми пэлъэщри, лъэпкъыр нэхъри лъэщ икIи зэкъуэт 
хъуащ, и бзэр, щэнхабзэр, хабзэхэр, и псэкупсэ къуле-
игъэхэр ихъумэфащ. И адэжь лъахэм къигъэзэжа 
нэужь балъкъэр лъэпкъыр жану хыхьэжащ гъащIэщIэ 
ухуэн лэжьыгъэм. Илъэс кIуахэм абыхэм зыдаужьащ, 
ехъулIэныгъэшхуэхэр къыщахьащ экономикэ, соци-
альнэ, щэнхабзэ IэнатIэхэм. Нобэ ар гушхуэныгъэ иIэу 
хуоплъэ къэкIуэну махуэм, республикэм лъэпкъ куэду 
зэхэт и цIыхубэм ящIыгъуу ди Къэбэрдей-Балъкъэрым 
и къэкIуэнум хуолажьэ.

Шэч къытесхьэркъым, дызэкъуэтмэ, зызэщIэд-
гъакъуэ мэ, сыт хуэдэ гугъуехьми дызэрыпэлъэщынум, 
ди республикэм и зэIузэпэщыгъэр къызэрызэд-
гъэпэщыфынум, ар нэхъри зэрытхуегъэфIэкIуэнум.

Къэбэрдей-Балъкъэр Республикэм и Iэтащхьэ
КIуэкIуэ К. В. республикэм щыпсэухэм

ЗЭРЫЗАХУИГЪАЗЭР

КъБР-м и Iэтащхьэ КIуэкIуэ Казбек хэтащ УФ-м и 
Правительствэм щIыналъэ зыужьыныгъэмкIэ и 
комиссэм и президиумым иригъэкIуэкIа зэIущIэм

Нэхъыжьхэм  защIэгъэкъуэным  теухуа  республикэпсо
щэбэт  щIыхьэху  егъэкIуэкIыным  и  IуэхукIэ

Къэбэрдей-Балъкъэр  Республикэм
и  Правительствэм  и Унафэ

2021 гъэм                   гъатхэпэм и 3-м                   №28-ПП

Ди  сурэт  гъэтIылъыгъэхэр

Илъэс 13-м и бэлыхьхэр зыгъэвахэм ящыщщ мы сурэтым щыфлагъу 
 балъкъэр тхакIуэхэр: Макитов Сэфар, Шахмурзаев Сэхьид, Отаров  Керим, 
Отаров Сэхьид, Залиханов Жанакъаит сымэ. 1970 гъэ Балъкъэрхэм я щыгъуэ махуэм теухуа

тхыгъэхэм 5-нэ напэкIуэцIым фыкъыщеджэ.

КъБР-м и Iэтащхьэ КIуэкIуэ 
Казбек IущIащ «Адыгэ псалъэ» 
газетым и редактор нэхъыщхьэ, 
Къэбэрдей Адыгэ Хасэм и тхьэ-
мадэ ХьэфIыцIэ Мухьэмэд.

НЭХЪЫЖЬЫФIЫР гуапэу ири-
гъэблагъэри, республикэм и 
УнафэщIым щыгъуазэ зищIащ 
ХьэфIыцIэр зи тхьэмадэ Iэна-
тIэхэм я Iуэху зыIутым. ЩIына-
лъэм зиужьыным, Къэбэр-
дей-Балъкъэрым исхэм я 
псэукIэр егъэфIэкIуэным хуэу-
нэтIауэ КъБР-м и унафэщIхэм 
зэфIах Iуэхухэм цIыхубэр щыгъэ-
гъуэзэнымкIэ къалэнышхуэ я 
пщэ къыдохуэ газетхэм. А лэжьы-
гъэм зэрехъулIэм, IэнатIэр зы-
Iууэ гугъуехьхэм гупсэхуу теп-
сэлъыхьащ ХьэфIыцIэ Му-
хьэмэд. Апхуэдэу, «Адыгэ пса-
лъэ» газетым и япэ номерыр 
дунейм къызэрытехьэрэ илъэси 
100 зэрырикъум зыхуэгъэхьэ-

зырыным, ар гъэлъэпIэным те-
ухуа Iуэхухэм, «Адыгэ макъ», 
«Адыгэ псалъэ», «Черкес хэку» 
газетхэм номер зэхэтхэр илъэс 
30 хъуауэ къызэрыдагъэкIым, а 
Iуэху щхьэпэм адэкIи къыпыщэн 
зэрыхуейм и гугъу ищIащ. Рес-
публикэ газетхэр егъэфIэ кIуэ-
нымкIэ, ахэр нэхъ гъэщIэгъуэн, 
теплъафIэ хъунымкIэ, абыхэм я 
тиражхэм хэгъэхъуэнымкIэ щыIэ 
хэкIыпIэхэм я гугъу щащIым, 
Мухьэмэд КъБР-м и Iэтащхьэм 
щапхъэу къыхуихьащ ди гъу-
нэгъу Осетие Ищхъэрэм урысыб-
зэкIи я лъэпкъыбзэкIи къыщы-
дэкI газетхэр. Ахэр щхъуэкIэп-
лъыкIэу традзэм и мызакъуэу, я 
щIэджыкIакIуэхэри куэд мэхъу. 

Къэбэрдей Адыгэ Хасэм и 
IуэхущIафэхэми къытеувыIащ 
абы и тхьэмадэр. Жылагъуэ зэ-
гухьэныгъэм и къалэнхэр тэмэму 
игъэзэщIэн, Налшык Адыгэ Ха-
сэм и лэжьыгъэр зэтраублэжын 

папщIэ зыхуей-зыхуэныкъуэхэми 
зыщигъэгъуэзащ щIыналъэм и 
УнафэщIым. ХьэфIыцIэм игу 
 къеуэу къытеувыIащ Нэгумэ 
Шорэ и фэеплъыр КъБКъУ-м и 
 Iэгъуэблагъэм деж щыгъэу-
выным и гугъу ящI фIэкIа, пса-
лъэм Iуэху къызэрыпымыувэм.

Къэбэрдей-Балъкъэрым и Iэ-
тащхьэр фIэгъэщIэгъуэну щIэуп-
щIащ ХьэфIыцIэ Мухьэмэд и 
IуэхущIафэхэм, къыдигъэкI 
тхылъ хэм тригъэпсэлъыхьащ. 
Редактор нэхъыщхьэм КъБР-м и 
УнафэщIым жриIащ «Черкеси-
ка» серием щыщу тхылъипщI 
къызэридигъэкIар, епщыкIуза-
нэри хьэзыр зэрыхъуар, «Адыгэ-
хэр: дунейм щынэхъыжь дыдэ 
лъэпкъхэм ящыщ зы» фIэщы-
гъэм щIэт щIэнгъуазэ гъэщIэ-
гъуэн мыгувэу дунейм къызэ-
рытехьэнур, цIыху 1000-м я Iуэху-
щIафэхэм тепсэлъыхь био-
библиографие псалъалъэри 
зэ ра гъэхьэзырыр.

КIуэкIуэ Казбек а псоми щыгу-
фIыкIащ, ХьэфIыцIэм къы хилъ-
хьа жэрдэмыфIхэр диIы гъащ, зи 
гугъу ящIа Iуэху зэ фIэ мыхьэхэм 
хэплъэну, Iэмал зэриIэкIэ за-
къыщIигъэкъуэну  къигъэгугъащ 
икIи Мухьэмэд «Шэрджэс хэхэс-
хэр» зыфIища и музейм щIи-
лъхьэну саугъэткIи къыхуэупсащ.

ДЖАТЭ Къантемыр.

Дыгъуасэ

Псалъэмакъ
щхьэпэ



                          Къуажэр  къэгъэщIэрэщIэжыным
и  къалэн  нэхъыщхьэр  зыбгъэдэлъыр  ипотекэрщ
СОКЪУР Алим: 



Илъэс пщыкIущ
гущIэгъуншэхэр

Псалъэзэблэдз

Тхыдэ

IуэрыIуатэ

ХамэщIыр сыт щыгъуи 
щIыIэщ.

Щхьэм имылъмэ, гум 
илъыр къолъэлъ. 

Бгым щыхуам и мыIуэху 
зэрихуэжыркъым. 

ЩIыхь зиIэ щытхъу 
хуэныкъуэкъым.

Хамэм зыкъыпщIигъа-
къуэмэ, къуэшри къофы-
гъуэж.

Щыуагъэр мыгъуагъэщи, 
гугъапIэр пIэщIех. 

Анэм и гузэвэгъуэр 
 гъунапкъэншэщ. 

Нысэр гъэсамэ, усэ хуэ-
фащэщ.

Зи мащIэм зигъэнщIри, 
зи куэдым зимыгъэнщIы-
жу къэнащ. 

ЩыхуащIэм щIагъуэт, 
щы хуамыщIэм хъущIэрт. 

АФЭЩIАГЪУЭ Iэнас. 

Пасэрейм жиIащ: «Унэм зыщыгъаси, хасэм кIуэ». 
Нарт хэм я хасэ лъандэрэ адыгэхэм къадогъуэгурыкIуэ 
а псалъэжьыр. Мыри жиIащ пасэрейм: «Гупсыси, пса-
лъэ. Зыплъыхьи, тIыс». Хасэм яхыхьэ нарт щауэр зэра-
гъэIущ псалъэщ ар.

ЗекIуэ ежьэ нартым жраIэ: «ПащIэгъэлыгъуэ  джэгу 
хэлъкъым». Гъуэгу утехьэу Iэщэ къыщипхакIэ, уи щхьэр 
щыхэплъхьи къэхъунщ жыхуиIэщ…

Апхуэдэ псалъэ Iущ куэд къызэринэкIащ пасэрейм. 
ЛIэщIыгъуэ кIыхьхэм я акъылрэ я щIэныгъэрэ къызэщIа-
къуауэ ди деж къэсащ пасэрейм къызэринэкIа псалъэ 
Iущхэр. Ныбжьышхуэ зэраIэм, губзыгъагъэ зэраIуа-
тэм, щIэблэ Iэджэм зэрызэIэпахам и хьэтыркIэ абы-
хэм псалъэжькIэ еджэ хъуащ. Псалъэжьым нэхъ псэ 
быдэ щыбгъуэтынукъым IуэрыIуатэм, ар ди япэ ита-
хэм нобэрей щIэблэм къыхуагъэна уэсят пэлъытэщ, 
и къарур мы кIуэщIауэ, и лъымрэ и Iэпкълъэпкъымрэ 
мыупщIыIуауэ ди зэманым къэсауэ. Псалъэжьым ди 
деж къихьэсащ пасэрей цIыхум и дуней еплъыкIэмрэ 
и гупсысэмрэ, аращ абы и къалэн нэхъыщхьэр - дуней 
зылъэгъуа, гъа щIэм и IэфIи и дыджи зыгъэва цIыхум 
и акъылымрэ и щIэныгъэмрэ щIэблэхэм яхуэхъумэн. 
ЛIыгъэм щIапIыкIа, абы и уасэр зыщIэ цIыхущ щIэблэм 
мыпхуэдэ псалъэ къыхуэзыгъэнэфынкIэ хъуну щытар: 
«ЛIыгъэр Iыхьэ мыгуэшщ», «ЛIы и псалъэ епцIыжыр-
къым», «ЛIыхъужь и джатэ бзэщхъуркъым», «ЛIыгъэ 
зиIэр мазэхэм мэгуш хуэри, лIыгъэншэр мазэгъуэм 
мэшынэ», «ЛIыгъэм Iэщэр хуэжыIэщIэщ», «Iэщэ зыгъэ-
далъэм илъ япэ мажэ».

Пасэрейхэм къызэранэкIа псалъэжьхэм уригъуа зэ-
мэ, гу лъыботэ адыгэхэм лIыгъэм, цIыхугъэм, захуа-
гъэм, пэжыгъэм, ныбжьэгъугъэм пащI зэрыщымыIам, 
щIэблэр апхуэдэ хъугъуэфIыгъуэхэм щIагъэджыкI 
зэпытурэ къызэрыгъуэгурыкIуам. Хабзэр псом япэ изы-
гъэща лъэпкъым и щIэблэм къыхуигъэнащ мыпхуэдэ 
псалъэхэр: «Хабзэр бзэгупэкIэ къахьыркъым», «Хаб-
зэр убзэ зыфIэщIым хуэпщIэнум и ныкъуэ къегъанэ», 
«ЖьантIэм ущIэмыкъу - пхуэфащэмэ, къыплъысынщ».

Гупсысэм и лъащIэкIэ еджэ хабзэщ псалъэжьым. Абы 
шэч хэлъкъым. Псалъэжьым иIуатэ гупсысэр зы цIыхум 
е цIыху гупым, зы хьэблэм е зы жылэм, зы гъэм е зы 
лIэщIыгъуэм я акъылкъым. Ар зэман кIыхькIэ зэфIоувэ, 
лъэпкъ псом я акъылымрэ я щIэныгъэмрэ къызэщIе-
къуэ. Абы щыхьэт техъуэфынущ дэтхэнэ адыгэ пса-
лъэжьри. 

Техъуэфынущ, псалъэм папщIэ, «Дунейр шэрхъщи, 
мэ кIэрахъуэ» псалъэжьыр. ЛIэщIыгъуэ кIыхь Iэджэм 
япсыхьащ а псалъэжьыр, пасэрей адыгэхэм яб-
гъэдэлъа акъылымрэ щIэныгъэмрэ къапкърыкIащ.

Ныбжьышхуэ щаIэкIэ, псалъэжьхэм лIэщIы-
гъуэ Iэджэм я лъэужь яхъумащ, лIэщIыгъуэхэм къа-
щхьэдэхыурэ къыщыгъуэгурыкIуэм къызэщIакъуащ 
ди тхыдэм и пэжыпIэр. Абы ипкъ иткIэ жыпIэмэ, ди 
псалъэжьхэр ди тхыдэм и гъуджэ пэлъытэщ. Иджыри 
къэс жаIэ: «Емынэм къелар Хъумбылейм ихьыжщ». 
Илъэс щитI и ныбжьщ а псалъэжьым, и мыхьэнэри но-
бэрей цIыхум дежкIэ гурыIуэгъуэщ, мыгурыIуэгъуэр  
(нобэрей щIэблэм ямыщIэжыр) апхуэдэу жаIэнкIэ  хуей 
щIэхъуарщ.  Тхыдэр щыхьэт зэрытехъуэмкIэ, епщы-
кIуиянэ лIэщIыгъуэм и кIэухым Къэбэрдейм емы-
нэ узыр щыятэри, лъэпкъым и нэхъыбапIэр ихьауэ  
щытащ - цIыхуипщI къэс бгъур ихьауэ хуа гъэфащэ. 
Емынэм къела мащIэр пащтыхьыдзэм пэувыгъащ,  
я хэкур зэрырамыгъэпхъуэн щхьэкIэ. Пащтыхьым 
и дзэмрэ адыгэхэмрэ щызэзэуар Хъумбылей псым 
дежщ: бий  къанлыр емынэм къела мащIэм «къы-
текIуащ». Абдежым жаIащ: «Емынэм къелар Хъум-
былейм ихьыжщ», - жари. Емынэ узымрэ пащтыхьым и 
дзэлIхэмрэ ета нэужьщ Къэбэрдейм и щIыналъэм и нэ-
хъыбапIэр щыфIэкIуэдар – тIури лъапсэрых яхуэхъуащ  
адыгэхэм.

КЪЭРМОКЪУЭ Хьэмид. 

КIэртIоф хьэнтхъупс

Шыуаным тхъу иралъ-
хьэри, мафIэ щабэм те-
ту ягъэткIу. Абы зэпэплIи-
мэурэ упщIэта бжьыныщхьэ 
халъхьэри, зэIащIэурэ ягъэ-
лыбжьэ, шыбжий сыр хьэжа 
хакIутэ, зэIащIэурэ тхъуэплъ 
дахэ хъуху ягъэлыбжьэ. 
Абы псывэ къагъэхьэзырам 
щыщ бэлагъкIэ зэIащIэурэ 
щIакIэ, зэIащIэурэ мафIэ 
щабэм тету дакъикъитI-
щыкIэ къагъэкъуалъэ. Абы 
халъхьэ IупщIэурэ упщIэта 
кIэртIоф. Псывэ къэнар 
щIакIэжри шыгъу хадзэ, 
зэIащIэ. Шыуаныщхьэр тра-
пIэри, хьэзыр хъуху мафIэ 
щабэкIэ ягъавэ. Хьэзыр 
 хъуа хьэнтхъупсыр пэшхьэ-
кум къытрахри джэдгын, 
бурш хаудэ, шыуаныщхьэр 
трапIэжри дакъикъитхукIэ 
щагъэт. Пщтыру фалъэкIэ 
Iэнэм трагъэувэ. ЩIакхъуэ е 
лэкъум дашх. Шати хэзыкIэ 
щыIэщ.

Халъхьэхэр (цIыхуитI Iы-
хьэ):

тхъууэ - грамм 40,
бжьыныщхьэ укъэбзауэ - 

грамм 35-рэ,
псывэу - грамм 900,
кIэртIоф укъэбзауэ - гра-

мм 200,
шыгъуу, шыбжийуэ, джэд-

гыну - узыхуейм хуэдиз.

Бабыщыл гъэбэкхъа

БАБЫЩ укIар, гъэкъэб-
зар Iыхьэ-Iыхьэурэ зэпкъ-
рах, псы щIыIэкIэ ятхьэщI, 
шыуаным иралъхьэри, лыр 
щIигъанэу псы хуабэ щIакIэ, 
шыгъу хадзэ. МафIэр ину 
зэ къытрагъэкъуалъэ, тхъу-
рымбэр къытрахыурэ, абы 
и ужькIэ мафIэр цIыкIу ящI, 
шыуаныщхьэр трапIэри ны-
къуэвэфI хъуху ягъавэ. Ба-
быщыл вар лэпсым къы-
хахри ягъэжэпхъ. Шыуан-
кIэ е тебэ куукIэ тхъу къа-
гъэплъ, абы бабыщыл 
гъущахэр халъхьэри, зэра-
гъэдзэкIыурэ тхъуэплъ 
 хъуху ягъажьэ. ИтIанэ ма-
фIэр цIыкIу ящIри, щимэ 
цIыкIуурэ упщIэта бжьын, 
шыбжий сыр хьэжа халъхьэ 
икIи, зэIащIэурэ, бжьыныр 
 тхъуэплъ хъуху ягъажьэ. Абы 
бжьыныху уба халъхьэ, зэIа-
щIэурэ шатэпс щIакIэ, шы-
уаныщхьэр трапIэ, мафIэр 
щабэ дыдэ ящIри, хьэзыр 
хъуху ягъэбэкхъ. Шыуаныр 
пэшхьэкум къытрахыжри 
джэдгын хаудэ. И щхьэр 
тепIауэ дакъикъи 5-6-кIэ 
щагъэт, нэхъ IэфI, мэ да-
хэ къищтэн щхьэкIэ. Iэнэм 
щытрагъэувэнум и деж, ба-
быщылыр тепщэчым ира-
лъхьэ, абы и щIыIум тракIэ 
шыуаным къина шатэпсри 
бжьыныхури. Яшх пщтыру, 
пIастэ, мырамысэ щIыгъуу. 
Шэ хуабэ трафыхьыж.

Халъхьэхэр (цIыхуитху 
Iыхьэ):

бабыщылу - грамм 1000,
бжьыныщхьэу - грамм 50,
бжьыныхуу - грамм 30,
тхъууэ - грамми 150-рэ,
шатэпсу - грамм 200,
шыгъуу, шыбжийуэ, джэд-

гыну - узыхуейм хуэдиз.
КЪУБАТИЙ Борис.

И ныбжь щынэсым:
- Си адэм илъ сщIэжынщ, - жери Батрэз нартхэ зауэ  

яхилъхьащ.
Зауэ щахилъхьэм, нартхэ къэгузэващ.
- Зауэ къытхыумылъхьэ, ди ужь икI, уи адэм и лъы-

уасэ  уэттынщ, - къыжраIащ нартхэм.
- Си адэм и лъыуасэр вжесIэнщ, - жиIащ Батрэз, 

Хьэ рэмэIуащхьэ кIуэри. - Фэнд из аргъуеилъ къыс-
хуэфхьмэ, си адэм и лъыуасэ хъунщ.

Фэнд из аргъуеилъ ягъуэтакъым нартхэм.
- Дгъуэтыркъым, Батрэз, - къыжраIащ.
- Абы щыгъуэм хьэмкIутIейм пхъэбгъу къыс ху хэф-

хынщ - си адэм и лъы уасэ хъунщ ар, - яжриIащ нарт-
хэм.

Нартхэм хьэмкIутIейм пхъэбгъу къыхахыфакъым.
- Къытхухэхыркъым, Батрэз.
- ХьэмкIутIейм пхъэбгъу къыщыхэвмыхыфкIэ, гулъэ-

мыж хъун шэбар къысхуэфхьмэ, си адэм и лъыуасэ 
хъунщ , - япиубыдащ Батрэз нартхэм.

Гулъэмыж хъун шэбар ягъуэтакъым нартхэм.
- Дгъуэтыркъым, Батрэз.
- Лъей из дарий сахуэ къысхуэфхьи, си адэм и лъыуа-

сэ хъунщ, - яжриIащ итIанэ.
Нартхэм дарийуэ яIэр ягъэсыжа щхьэкIэ, лъейм из 

яхуэщIакъым.
ИтIанэ мыр япиубыдащ:
- ШыбзэкIэ псы къысхуэфхьи, си адэм и лъыуасэ 

хъунщ. 
ШыбзэкIэ псы къахьыфакъым нартхэм.
- Къытхуэхьыркъым, Батрэз, - жаIащ нартхэм.
- Шы пщIэгъуалищэ къысхуэфху, щэми я щхьэ фIы-

цIэрэ зэщхьыркъабзэу, - си адэм и лъыуасэ хъунщ ар.
Шы пщIэгъуалищэ хагъуэтакъым нартхэ я шыбзым, 

щэми я щхьэ фIыцIэрэ зэщхьыркъабзэу.
- Абы щыгъуэ, - яжриIащ Батрэз нартхэм, - пкIэ лъей 

евдзи, уафэм фыдэкIуей, - си адэм и лъыуасэ хъунщ 
ар.

ПкIэлъей ирадза щхьэкIэ, нартхэр уафэм дэкIуеифа-
къым.

- Ди гуащIэм къихьыркъым, Батрэз, - жаIащ нартхэм.
- Армэ, сэ хы тIуащIэм сыдыхьэнщи, сыкъызэджэр 

нэвгъакIуэ - си хъыбар къыфхуихьыжынщ, - жери 
Батрэз хы тIуащIэм дыхьащ.

Нартхэ ящыщ зым къеджэри хы тIуащIэм дишащ.
Хы тIуащIэм дишар къиукIри и шыр къиутIыпщыжащ 

Батрэз.
ЕтIуанэми къеджащ.
ЕтIуанэри къиукIащ.
Ещанэми ар кърищIащ.
- Мыбы дыIэщIэухэнущ, - жари нартхэр зэрыгъэ-

щтащ. Зэрыгъащтэри, къеджа щхьэкIэ, хы тIуащIэм 
дыхьэжаIакъым.

- Фи ужь сикIынщ, си адэр зыукIар къызжефIэмэ, - 
яжриIащ Батрэз нартхэм, хы тIуащIэм къыдэкIыжри.

- Уи адэр зыукIар Пщымарыкъуэщ, - къэхэшащ нар-
тхэр.

И адэр зыукIам и цIэ къыщраIуэм, Батрэз нартхэ я 
ужь икIыжащ.

УмыкIий
закъуэ

Зэрыхабзэти, зэтехьа щхьэкIэ, нысэр и 
тхьэмадэм епсалъэртэкъым.

- Си нысэ цIыкIур згъэпсэлъэнущ, - 
жиIэри, тхьэмадэжьым мэл иукIащ, и ныб-
жьэгъухэр къриджащ, нысэм псэлъапщIэу 
тыгъэ лъапIэхэр къыхуищэхури, зыбгъэди-
шащ:

- Хъунщ, тIасэ, умыпсалъэу узэрыщытар, 
уи нэмыс и хъер улъагъу.ФIыщIэ пхузощI! 
ДяпэкIэ укъызэпсалъэ хъунущ! – жиIэри 
къыхуищэхуахэр иритащ. Тхьэмадэжьым 
и ныбжьэгъу лIыжьхэри нысэм быдэу 
 къ ехъуэхъуащ.

Нысэм и гъэпсэлъапщIэм и хьэтыр-
кIэ зэныбжьэгъу лIыжьхэри хъарзынэу зэ-
дефэщ-зэдешхэри, я нэгу зиужьауэ, я ныб-
жьэгъужьым къехъуэхъужри, зэбгрыкIы-
жащ.

Псэлъэну хуит хъуа нысэр етIуанэ махуэм 
хьэблэ псом зэхахыу кIийуэ къыдэуващ.

ЛIыжьым нысэр ириджэри жиIащ: 

Троллейбусхэр 
Санкт-Петербург 

къыщожьэ 

1902 гъэм Урысейм  
япэу зекIуэн щыщIадзащ  
троллейбус хэм . А лъэхъэ-
нэм «элект роа втомобиль»-
кIэ зэджэу щыта маши-
нэхэр щагъэу нэхуар Санкт-
Петербургщ. Троллей-
бусым килограмм 820-рэ 
и хьэлъагът. Абы папщIэ 
электроIэмэпсымэхэр къы-
зэрыщIагъэкIыр барон Шу-
ленбург и проектымкIэт. 
Токыр зэрызекIуэ системэр 
зытращIыкIар франджы 
къэхутакIуэ Ломбар-Жерен 

къигупсыса конструкцэрщ. 
Ток кIапсэкIэ къызэ-

рыгуэкI гъуэгум къы щы-
зыжыхь машинэр Уры  сейм 
занщIэу псоми щызэра-
гъэкIуэфакъым, илъэс 30 
дэкIа нэужьщ ар Москва 
«къыщыдэувар». 

ТхьэIухудхэм
я зэпеуэ

1951 гъэм мэлыжьыхьым 
и 15-м Лондон етIуанэу 
щекIуэкIауэ щытащ Тхьэ-
Iухудхэм я дунейпсо зэпе-
уэр. А къэхъугъэм иужькIэ 
Лондон  хъуащ дунейпсо 
 дахагъэм и  къалащхьэ.    

«ЩIы  хъурейм и нэхъ 
цIыхубз дахэ» зэпеуэр ще-
кIуэкIари Лондонщ. ТхьэIу-
худхэм я етIуанэ зэпеуэм 
хъыджэбз 30 хэтауэ щы-
тащ. 

Апхуэдэ зэхьэзэхуэ 
 СССР-м япэу къыщы щы-
зэрагъэпэщар 1988 гъэ-
ращ. «Москва и тхьэ-
Iухуд-88» зэпеуэр комсо-
молым иригъэкIуэкIырт, 
абы щыгъуэ къыдэкIын 
щIэ зыдзагъащIэ «Бур-
да» журналрат мылъкукIэ 
защIэзыгъакъуэр. Мос-
квадэс хъыджэбз мин 
бжы гъэ хэтыну щIэхъуэпсу 
ахэр къыщыхах зэIущIэхэм 
 екIуалIэрт. Абы щыгъуэ 
япэ текIуэныгъэр зылъы-
сар илъэс 16 хъу Калининэ 
Машэщ. 

ЕкIуэкIыу: 5. Бахъсэн 
районым щыщ къуажэ. 
6. Бразилием щекIуэкIа 
д унейпсо Олимп зэхьэзэ-
хуэхэм дыщэ медаль  къы-
щызыхьа адыгэ щIа лэ. 9. 
Вакъэ лъап щэ кIыхь. 11. 
Тенджыз ФIыцIэм адыгэ-
хэр зэре джэ нэ гъуэщIыцIэ. 
12. «Джэ ды кIэ» псалъэр 
языныкъуэ сабийхэм зэ-
рыжа Iэр апхуэдэущ. 13. 
«Мет» псалъэр нэгъуэщIу 

Гъуджэ пэлъытэ

Адэм и лъы уасэ

ГъэщIэгъуэнщ

ГушыIэхэр

Псалъэ 
шэрыуэхэр

Шхыныгъуэхэр

зэрыжыпIэнур. 15. ЩэкI 
кIапэ. 16. Ауан, щIагъыбзэ 
щIэлъу яутIыпщ псалъэу-
ха. 17. Бын. 18. Пша хъуэщI. 
21. ГъущI тхьэгъуурэ зэ-
рылъ кIапсэ. 22. Хъарбыз 
… е хьэлыуэ … 24. Танэ 
мэжэлIам и … макъ Iуэм 
къиIукIащ. 25. Уафэм  къех 
мыл тыкъыр цIыкIу. 26. 
Акъылым уасэ иIэкъым, 
гъэсэныгъэм … иIэкъым. 
27. ПхъащIэ Iэмэпсымэ. 

29. Ику иту тонн 60 - 80 хуэ-
дэ къэзышэч псэущхьэ. 30. 
ГушыIэр … и щIасэщ. 33. 
Щыгъын. 35. Къэбэр дей-
Балъкъэрым и цIыхубэ 
тхакIуэ. 36. ЖьантIэм 
… , пхуэфащэмэ, къып-
лъысынщ. 38. Дунейр … 
шэнтщ. 

Къехыу: 1. Дыщэм хуа-
мы гъадэми, а гъущIхэкIыр 
лъапIэщ. 2. ФIы дыдэу 
е джэм ар хуагъэув. 3. ПIа-

щэ, зи ныбэр къежьа. 4. 
Гъуэгум иIэ кумблъэмб-
хэр. 5. Къуажэ унагъуэм 
илъ Iэмэпсымэ. 7. Псы Iу-
фэ лъагэ е щыхупIэ. 8. Со-
циалист Лэжьыгъэм и ЛIы-
хъужь Iэрэмысэ Ахьмэд, 
усакIуэ Джэдгъэф Борис, 
Къэбэрдей-Балъкъэрым 
щIыхь зиIэ и артист Иуан 
Владимир сымэ я къуа жэ. 
9. Маршынэм, лъакъуэ-
рыгъажэм, шыгум я зы 
Iыхьэ. 10. ЩIалэ бжьыфIэ, 
пкъыфIэ. 14. НэгъуэщIым 
ипщэфIар зэзымыпэс 
цIыху хьэлыншэ. 16. Адыгэ 
псалъэжьым зэрыжиIэм-
кIэ, абы и кIуэдыжыгъуэм  
дамэ къытокIэ. 19. … … 
 лъагъуэ зэхуаIэщ. 20. 
Мэш хьэуазэ. 23. Зауэ зэ-
маным связисту щыта, 
Совет Союзым и ЛIы-
хъужь. 27. Коммунист-
хэм … собра нэ ирагъэкIуэ-
кIащ. 28. Нартхэм я фадэр 
а пхъэщ хьэмыщхьэм къы-
хащIыкIырт. 31. Къэбэр-
дей усакIуэ, нэгъабэ зи 
ныбжьыр илъэс 70 ири-
къуа … Пётр. 32. МахуэцIэ. 
33. Адыгей Республикэм и 
япэ президенту щыта. 34. 
Псы Iуфэ мывалъэ-пша-
хъуалъэ. 37. Гъущэ, псы 
зыщIэмыт. 38. Пасэрей 
хъыбарегъащIэ. 

 Зэхэзылъхьар
МЫЗ Ахьмэдщ.

 Мазаем и 27-м ди га-
зетым тета псалъэзэблэ-

дзым и жэуапхэр:
ЕкIуэкIыу: 3. НэIуа-

сэ. 6. Дзэлыкъуэкъуа жэ. 
9. Кърым. 10.  Жьгъей. 11. 
Нэхущ. 14. Бзу. 15. Акъсырэ. 
16. Кумб. 17. Шху. 18. Бо. 
19. Шэд. 20. ЦIыпIынэ. 21. 
Кхъулэ. 22. Анэш. 24. Мы-
хъур. 26. ГупкIэ. 27. Тхьэ-
гурымагъуэ. 28. Хъымсад. 

Къехыу: 1. Шэдыбжь. 
2. Псыкъуий. 4. Лэкъум. 5. 
Бжэн. 7. Иризгъэкъунщ. 8. 
ШхуэмылакIэ. 12. ЦIахуцIэ. 
13. Дэбэч. 23. Шухьэ. 24. 
Мэгурым. 25. Рамзан. 26. 
Губгъуэ. 

– Дыгъуасэ мэл пхуэзукIамэ, нобэ вы 
пхуэзукIынщ, нысэ, ауэ умыкIий закъуэ.

Абы и цIэр езым 
зыфIищыжынщ 

ЛIыжьым нысэ къыхуашат. Зэрыхабзэти, 
нысэр зэрагъэфIэну цIэр фIащыну псо-
ри зэхэзежэрт. Пхъэ къутапIэм IущIэу хэс 
лIыжьым бгъэдэлъадэхэри елъэIуащ.

- Дадэ, ди нысэ цIыкIум фIэтщыну цIэ да-
хэ къыджеIэ!

- Абы и цIэр езым зыфIищыжынщ, тIасэхэ, 
фэ гугъу зевмыгъэхь, - жиIащ лIыжьым.

Тхьэмахуэ зытIущ нэхъ дэмыкIыу, ныса-
щIэр псыхьэ кIуэну къыщIэкIауэ, пщIантIэм 
зы ажэжь дэтти, нысащIэ мыцIыхур щилъа-
гъум, езауэу щIидзащ.

НысащIэм зыкъиплъыхьщ-зынип лъы хь  ри, 
зыри щимылъагъум, пэгунитIыр игъэувщ, 
ажэм шэсри, пхъэхьымкIэ иубэрэжьу щIи-
дзащ.

ЛIыжь къыдыхьэжым ар щилъагъум 
жиIащ:

- «Ажэ шущ» дяпэкIэ фызэреджэнур.

КЪАРДЭНГЪУЩI Зырамыку. 

ЩIыхь зиIэ щытхъу 
хуэныкъуэкъым

ЖьэкIэмыхъу Маринэ (редактор нэ-
хъыщ хьэм и япэ къуэдзэ), Жыласэ 
 Заурбэч (редактор нэхъыщ хьэм и къуэ-
дзэ),  Ширдий Маринэ (редактор нэхъыщ-
хьэм и къуэ дзэ), Къаншо къуэ Эллэ (жэ-
уап зыхь секретарь), Къар дэн Маритэ, 
Къу махуэ Аслъэн, Нэ щIэ пыджэ Замирэ, 
Чэрим Марианнэ, Щхьэ щэмыщI Изэ

Редактор нэхъыщхьэ
ХЬЭФIЫЦIЭ Мухьэмэд

Мэзкуу дэт къэрал медицинэ институтыр 1956 гъэм къэзыухахэр илъэс 25-рэ дэкIауэ зэхуэзащ.  КъБАССР-м 
и Курортхэм я унафэщI КIыщокъуэ Хьэтау (сэмэгумкIэ етIуанэщ) къыбгъэдэтщ Москва Вишневскэм и цIэр 
зезыхьэ институтым и директор, медицинэ щIэныгъэхэм я доктор, профессор Фёдоров Владимир (сэмэгумкIэ 
ещанэщ).                                                                                                                    Москва. 1981 гъэ, мазаем и 27

